
MINUTI

Il-Minuti tal-Laqgħa Nru 18, li saret fl-10 ta’ Mejju 2021, ġew ikkonfermati.

IĊ-CHAIRPERSON (Onor. Anton Refalo): Nilqagħkom għad-19-il laqgħa ta’ dan il-kumitat. Ninforma lill-mistednin ta’ din il-laqgħa li l-proċedimenti huma kollha pubbliċi u se jiġu mxandra fuq is-sit tal-Parlament ta’ Malta, kif ukoll fuq it-television channel tal-Parlament. Ninformahom ukoll li l-preżentazzjonijiet li jsiru u jiġu ppreżentati lill-Kumitat huma wkoll pubbliċi, sakemm ma jkunx indikat mod ieħor.


[bookmark: _Hlk84231862]L-IŻVILUPP EĊĊESSIV U D-DEGRADAMENT AMBJENTALI U URBAN ĠEWWA GĦAWDEX  - KONTINWAZZJONI 

IĊ-CHAIRPERSON: Insejjaħ lill-Ministru għall-Ambjent, it-Tibdil fil-Klima u l-Ippjanar biex jagħmel il-preżentazzjoni tiegħu dwar is-suġġett li għandna fuq l-aġenda tal-lum.

ONOR. AARON FARRUGIA (Ministru għall-Ambjent, it-Tibdil fil-Klima u l-Ippjanar): Sur President, se nkun konċiż ħafna fid-diskors tiegħi biex ikollna l-opportunità li nagħmlu djalogu. Min-naħa tiegħi, napprezza l-istedina ta’ dan il-kumitat biex inkun nista’ nintervjeni fih. Magħna hawn rappreżentanti tal-Awtorità tal-Ippjanar li se jkunu jistgħu jgħinu fuq livell tekniku. Jien se nkun qed nitkellem fuq livell politiku jekk xejn. Ovvjament din il-parteċipazzjoni hija sussegwenti għal-laqgħa li kelli f’Għawdex, fejn iltqajt mar-Reġjun ta’ Għawdex, flimkien ma’ numru ta’ kunsilliera u sindki li magħhom qsamna l-ħsebijiet dwar l-andament tal-iżvilupp f’Għawdex. Smajt mhux biss it-tħassib tagħhom, imma anke s-suġġerimenti li għamlu. Fil-fatt, għal din il-laqgħa tlabthom jibagħtuli s-suġġerimenti tagħhom li qiegħed inqiegħed fuq il-Mejda. Dawn huma suġġerimenti li rċevejna ftit tal-jiem ilu, u bħalissa qegħdin nixtarruhom flimkien mal-Forward Planning Unit tal-Awtorità tal-Ippjanar u persuni oħra, jiġifieri dak ix-xogħol jinsab għaddej.

Li nista’ ngħid ukoll hu li wara dik il-laqgħa ltqajt mal-Gozo Business Chamber (GBC), kif ukoll mal-Awtorità l-ġdida ta’ Għawdex biex ikolli l-opportunità nisma’ lin-naħa kummerċjali tal-gżira Għawdxija. L-istess, kellna sistema fejn smajna t-tħassib u r-rakkomandazzjonijiet u issa rċevejniehom ukoll bil-miktub.

Tajjeb ngħid li fejn jidħol l-iżvilupp f’Għawdex, kif tafu, hemm storja warajh, bħalma hemm storja wara l-iżvilupp f’Malta. Fl-2005, il-Gvern tal-ġurnata rrilaxxa l-height limitations biex tidħol penthouse f’diversi żoni fejn wieħed kellu diġà żewġ sulari jew tlieta, imbagħad fl-2006 kien hemm l-eżerċizzju ta’ rationalization li permezz tiegħu daħlet medda ta’ art daqs is-Siġġiewi, jekk tikkonsidra Malta wkoll, fiż-żona ta’ żvilupp. Minn dakinhar ’il hawn ma daħalx pulzier ieħor ta’ art fiż-żona ta’ żvilupp fil-pajjiż. Illum qegħdin naħdmu bil-local plans tal-2006. 

X’inhu jiġri issa u x’inhi t-triq ’il quddiem? L-ewwel nett, tajjeb ngħid li għandna xogħlijiet li diġà saru. Kif tafu, taħt it-tmexxija tiegħi għamilna update tal-Fuel Stations Policy li ntlaqgħet tajjeb ħafna mill-ambjentalisti, l-NGOs u dawk kollha li għandhom għal qalbhom l-ambjent. Għamilna diversi suġġerimenti anke biex nipproteġu l-Outside Development Zone (ODZ) kemm ta’ Malta kif ukoll ta’ Għawdex. Għandna wkoll dak li qed jissejjaħ ir-Rural Policy Update, jiġifieri, kif wegħidna, bħala Gvern qegħdin nirrevedu l-politika rurali, u fiż-żmien li ġej se nkunu nistgħu nħabbru l-updates li saru, ovvjament bil-għan li ntejbu s-sitwazzjoni. Għandna wkoll dawk li qed jissejħu l-guidelines li ħriġna u li ħallew impatt pożittiv. Fil-fatt, kellmuni diversi periti li qaluli li dawn il-guidelines ħallew impatt, speċjalment f’Għawdex, biex nipproteġu bini skedat u monumenti fejn jidħol żvilupp maġenbhom jew madwarhom.

Fl-istess ħin, waqqaft ukoll l-Intelligent Planning Consultative Forum li huwa magħmul minn dawk il-persuni kollha li huma stakeholders fis-settur. Għandek l-NGOs kollha, fosthom “Din l-Art Ħelwa” u “Friends of the Earth”, il-Malta Developers Association (MDA), l-Awtorità tal-Ippjanar u l-ERA, fost oħrajn. F’dan il-forum konsultattiv immexxi mill-Profs. Alex Torpiano u minn rappreżentant tal-MDA, b’dawn il-co-chairpersons għandna l-opportunità li niddiskutu t-triq ’il quddiem għal diversi issues. Fil-fatt, qegħdin niddiskutu tliet temi partikolari. L-ewwel nett, politika ġdida tal-estetika li l-pajjiż m’għandux. Minbarra l-Urban Conservation Areas (UCA), illum m’għandniex kwalità tal-estetika u dik hija xi ħaġa li qed inħarsu lejha. It-tieni, qegħdin ngħidulhom biex jagħtuna a number of variables li persuna jew żviluppatur jista’ jirrispetta biex ikollu, pereżempju, inċentiv li l-applikazzjoni tiegħu tiġri aktar, kuntrarjament għal xi ħadd li jmur for a quick buck. Kif se ninċentivaw lill-iżviluppatur li għandu biċċa art biex imur għal xi ħaġa aktar sostenibbli? Dawk huma variables, bħal pereżempju li tibni garaxxijiet u tagħmel il-panelli solari, jew tagħmel green facade. Bħalissa qed nistudjaw dawn il-variables li wieħed jista’ jirrispetta. 

It-tielet għandna l-iStrategic Plan for the Environment and Development (SPED) review li huwa l-post fejn nixtieq nasal fil-konklużjoni tiegħi llum. Bħalissa l-pajjiż beda review tal-pjan strateġiku għall-ambjent u l-ippjanar, li minnu mbagħad joħorġu r-reviżjonijiet fil-local plans u l-master plans, fost l-oħrajn. Dak huwa xogħol li se jdum, jiġifieri għandek xogħlijiet ta’ tliet snin, bejn wieħed u ieħor. Fil-fatt, kellna żewġ għażliet: jew li mmorru għal sitt xhur xogħol, imma bażikament ma nagħmlux ir-riċerka li għandna bżonn biex nippjanaw għall-50 sena li ġejjin, jew inkella nagħmlu riċerka aktar fil-fond dwar, pereżempju, x’tip ta’ ekonomija se jkollna, jekk hux se tkun service-based jew manufacturing-based u x’tip ta’ demografija se jkollna. Pereżempju, se jkollna soċjetà aktar anzjana? X’tip ta’ persuni barranin se jkollna fil-pajjiż? Dawk l-istudji se jwassluna biex idealment fil-leġiżlatura li jmiss nippjanaw fejn se nieħdu lill-pajjiż f’dak li huwa ppjanar fiż-żmien li ġej. Ovvjament, fejn tidħol kostruzzjoni, dak huwa settur ieħor, però llum il-ġurnata jaqa’ wkoll taħt id-dekasteru tiegħi. Hemmhekk għaddejjin b’riforma fully fledged li tirrispekkja dak li l-Kumitat Torpiano ppreżentalna wara l-mewt tal-mibkija Miriam Pace. 

Dak huwa rendikont qasir ħafna ta’ dak li għaddejna minnu fl-aħħar 500 jum. Nirringrazzjak.

IĊ-CHAIRPERSON: Grazzi. L-Onor. Chris Said.

ONOR. CHRIS SAID: Ovvjament l-affarijiet li qegħdin jiġru fuq livell nazzjonali huma importanti u jolqtu lil Għawdex ukoll. Però dan il-kumitat beda jiddiskuti din it-tema wara li l-Kumitat Reġjonali għal Għawdex, li huwa fformat mir-rappreżentanti tal-kunsilli lokali Għawdxin, ħa pożizzjoni fuq l-iżvilupp, u sussegwentement anke f’dan il-kumitat ippreżentalna rapport bi 38 rakkomandazzjoni. Forsi l-Ministru jista’ jgħidilna x’se jsir dwar dawn ir-rakkomandazzjonijiet, li m’għandix dubju qegħdin f’idejh. Fl-aħħar mill-aħħar, naħsbu li ħafna minn dawn ir-rakkomandazzjonijiet, jekk mhux kollha, huma loġiċi u jagħmlu sens fis-sitwazzjoni li qegħdin fiha. Ħafna mir-rakkomandazzjonijiet jistgħu jiġu attwati, anke fi żmien qasir. Nifhem li r-reviżjoni tal-iSPED u l-local plans iridu ż-żmien biex isiru – u hekk għandu jkun – jiġifieri għandu jsir proċess ta’ konsultazzjoni dettaljat. Però, fir-rigward ta’ dawn it-38 rakkomandazzjoni, x’inhi l-pożizzjoni tal-Ministru u l-awtoritajiet li jaqgħu taħtu? 

ONOR. AARON FARRUGIA: Grazzi ħafna tal-mistoqsija. Bażikament fl-aħħar jiem irċevejt dawn ir-rakkomandazzjonijiet: ma nafx kemm kien hemm, però naf li kien hemm ammont li fil-verità kienu diġà qaluhomli waqt il-laqgħa li kelli f’Għawdex stess. 

ONOR. CHRIS SAID: Kien hemm 38 rakkomandazzjoni.

ONOR. AARON FARRUGIA: Kollox sew. Issa għaddejna għall-fażi li naraw dawn ir-rakkomandazzjonijiet flimkien mal-Forward Planning Unit tal-Awtorità tal-Ippjanar. Naqbel miegħek li se jkun hemm uħud minnhom li huma low-hanging fruit li nistgħu rressqu f’qasir żmien, u oħrajn li nifhem li kull partit politiku se jkun qed jaħdem fuqhom. Kif dawn ir-rakkomandazzjonijiet waslu f’idejna, ninsab persważ li waslu wkoll għand l-Oppożizzjoni. Nifhem ukoll li issa li qed toqrob l-elezzjoni ġenerali, kull partit politiku se jinkludi r-rakkomandazzjonijiet long-term fil-manifest elettorali tiegħu. 

Naħseb li dawn it-38 rakkomandazzjoni nistgħu naqsmuhom fi tlieta. L-ewwel għandek il-low-hanging fruit li tista’ tattwahom b’mod immedjat, u dawk se nħarsu lejhom biex naraw kif nistgħu naħdmu fuqhom. It-tieni għandek dawk li jistgħu jidħlu f’manifest elettorali għall-elezzjoni ġenerali s-sena d-dieħla. U t-tielet għandek dawk li għandhom bżonn jistennew l-iSPED review biex minn hemmhekk noħorġu b’outcome dwarhom. Kif tafu, jien Malti imma sinċerament inħobb ħafna lil Għawdex, u kif jafu l-Ministri preżenti, meta nkun Għawdex għal xi konferenza stampa naħdem ħafna fost l-Għawdxin. Meta kont responsabbli mill-fondi Ewropej ħdimt ħafna b’risq Għawdex. Lil Għawdex inħobbu kif inhu, jiġifieri jekk hemm xi ħaġa li nista’ nagħmel biex nipproteġi lil din il-ġżira, lest li nagħmilha. Ovvjament id-deċiżjonijiet li ttieħdu fil-passat irridu nieħdu konjizzjoni tagħhom u ma nistgħux naħarbuhom. 

Xi ħaġa oħra li nista’ ngħid, illum smajt lill-Ministri rappreżentanti ta’ Għawdex jitkellmu. L-aħħar darba smajt lis-sindki jitkellmu. Sinċerament issa nixtieq nisma’ lill-Għawdxin jitkellmu, jiġifieri qed nħares ’il quddiem li norganizza laqgħa wara l-pandemija, għaliex bħalissa m’għandniex il-faċilitajiet li nagħmlu dan.

ONOR. CHRIS SAID: Aħna lkoll Għawdxin, minbarra inti, Ministru.

ONOR. AARON FARRUGIA: Meta qed ngħid l-Għawdxin qed infisser in-nies tat-triq u mhux il-magħżula fil-Parlament. Nixtieq niltaqa’ man-nies biex nara x’inhu s-sentiment tal-Għawdxin f’dan ir-rigward, x’jaħsbu dwar il-height limitations, x’jaħsbu dwar il-boundaries f’Għawdex u x’jaħsbu fuq il-buffer zones, fost l-oħrajn. Verament nixtieq inpoġġi bilqegħda mal-Għawdxin u nisma’ mingħandhom dwar it-tħassib tagħhom u jekk għandhomx xi suġġerimenti x’jagħmlu. Din hija xi ħaġa li nixtieq nagħmel fi żmien li ġej.

ONOR. CHRIS SAID: Ministru, dan huwa tajjeb u dawn huma kollha punti importanti. Però, li ġara hu li fl-aħħar snin ir-rata ta’ applikazzjonijiet, speċjalment f’żoni ODZ f’Għawdex, kienet xi ħaġa enormi. Jekk tara ċ-ċifri u tqabbilhom mas-sena 2006 – li inti rreferejt għaliha – fl-2010 u l-2011 l-ammont ta’ applikazzjonijiet żdied b’mod qawwi. 

ONOR. AARON FARRUGIA: Naqblu.

ONOR. CHRIS SAID: Apparti l-applikazzjonijiet li huma f’żoni ta’ żvilupp, għandek imbagħad l-applikazzjonijiet li qegħdin fl-ODZ li ħafna minnhom saru taħt ir-Rural Policy il-ġdida, biex insejħilha hekk, li ġiet tweaked fl-2014 u fetħet il-bibien. Ministru, hawnhekk ma tistax twaħħal fil-policy tal-2006, għax din ir-Rural Policy li abbażi tagħha l-ammont ta’ applikazzjonijiet fl-ODZ splodew, b’mod partikolari f’Għawdex, kienet saret fl-2014. Hawn qed nirreferi għal dawk l-applikazzjonijiet li ġew approvati, għaliex kieku saru applikazzjonijiet u ġew rifjutati, tgħid dak li jkun almenu pprova. Però, parti kbira mill-applikazzjonijiet ġew approvati u rajna numru ta’ żviluppi żgħar u kbar f’żoni li suppost huma ODZ. Inti għedtilna li hemm dawk li huma low-hanging fruit. Il-problema hi li jista’ jkun li f’ċerti żoni, jekk inħallu ħafna żmien għaddej qabel jiġu rranġati ċerti affarijiet, anke marbuta ma’ żbalji li setgħu saru qabel l-2013, jista’ jkun tard wisq, u hemm fejn hu diġà tard wisq. Nifhem li ma jistax jiġi rranġat kollox f’daqqa; però, ejja naraw li ma naslux f’punt fejn ikun tard wisq. Il-fatt li jsiru l-laqgħat u l-konsultazzjonijiet huwa importanti, però jeħtieġ ukoll li jittieħdu id-deċiżjonijiet. Fl-2014 dan il-Gvern kien ilu sena jew ftit inqas fil-gvern u għamel tibdil fir-Rural Policy li kien hemm bżonn għaliex ħaseb li hekk kien meħtieġ. Allura f’ċerti policies oħra li llum hemm il-ħtieġa tagħhom, il-Ministru qed jisma’ mingħand is-sindki, il-Gozo Business Chamber, il-Kamra tal-Kummerċ u għaqdiet ambjentali, u naħseb li hemm bżonn jittieħdu d-deċiżjonijiet mingħajr dewmien. L-appell tagħna hu li fejn jistgħu jittieħdu d-deċiżjonijiet dawn għandhom jittieħdu, għaliex sena oħra jaf ikun tard wisq. 

ONOR. AARON FARRUGIA: Ovvjament, jekk tħares mil-lat ekonomiku, huwa normali dak li għedt inti fil-bidu. Jekk inti kellek ekonomija fqira fis-snin 2007, 2008 u 2010 u l-ekonomija rpiljat bid-doppju u t-triplu fl-2013, l-2014, l-2015 u l-2016, allura huwa b’mod naturali li l-applikazzjonijiet se jiżdiedu. In-nies huma aktar well-off, u l-flus se jużawhom għal investiment fil-bini, li ilhom jagħmlu. 

ONOR. CLINT CAMILLERI (Ministru għal Għawdex): Biex inkompli miegħek, dawn huma argumenti leċiti, għaliex fl-aħħar mill-aħħar mill-2006 sal-lum kien hemm l-istess żona tal-iżvilupp. 

ONOR. AARON FARRUGIA: Hekk hu. 

ONOR. CHRIS SAID: Jien qed nirreferi għaż-żoni ODZ.

ONOR. AARON FARRUGIA: Hemmhekk ġej. 

ONOR. CHRIS SAID: Iż-żoni ODZ hemm kienu u hemm baqgħu.

ONOR. CLINT CAMILLERI: Se ngħid xi ħaġa sempliċi fuq iż-żoni ODZ. Ejja nagħmlu distinzjoni. Jien ħdimt daqsxejn f’dan il-qasam u nixtieq li nagħmlu distinzjoni.

ONOR. CHRIS SAID: Ministru, inti kuntent bl-iżvilupp ODZ li qed isir f’Għawdex? Jekk inti kuntent għidilna, għaliex jien m’iniex.

ONOR. CLINT CAMILLERI: Se nirrispondik. Inti kontra li l-eluf ta’ bdiewa li hemm Għawdex ikollhom shed room għar-raba’ tagħhom?

ONOR. CHRIS SAID: Le.

ONOR. CLINT CAMILLERI: M’intix kuntent. Mela ġej fl-istess argument tiegħi.

ONOR. CHRIS SAID: Però taf daqsi ...

ONOR. CLINT CAMILLERI: Le, ma naf xejn daqsek. 

ONOR. CHRIS SAID: Jekk qed jisimgħuk l-Għawdxin jafu li mhux il-bdiewa huma l-problema. Il-problema hi l-kmamar li telgħin fir-raba’ biex isiru l-BBQs fihom. Tarahom telgħin il-ħin kollu.

ONOR. CLINT CAMILLERI: Onor. Said, jekk taf li hemm il-kmamar b’illegalitajiet fihom, għandek dritt tmur tagħmel rapport, bir-rispett kollu.

ONOR. CHRIS SAID: Le, qed nitkellem fuq kmamar bil-permess.

ONOR. CLINT CAMILLERI: Qabel ma kienx hemm policy tal-ODZ u kamra għall-bdiewa kien iġibha ma nafx min.

ONOR. AARON FARRUGIA: Jekk tippermettuli, nixtieq verament nesprimi ruħi għaliex dalwaqt ikolli nitlaq. Preżenti hawn iċ-Chairperson Eżekuttiv tal-Awtorità tal-Ippjanar li jista’ jkompli bil-laqgħa, anke għaliex jien iltqajt mas-sinjuri, smajt u rċevejt ir-rakkomandazzjonijiet u l-proposti tagħhom, li naċċertahom li bħalissa qed nistudjawhom biex f’qasir żmien nirreaġixxu wkoll għalihom. 

ONOR. CHRIS SAID: Sur President, nixtieq niċċara xi ħaġa biex tkun on record għaliex diġà għedtha inti u qalha l-Ministru Aaron Farrugia. Aħna ġejna mogħtija struzzjonijiet mill-Whip biex ma nitilqux mill-Kamra waqt li jkun hemm il-Prim Ministru qed jitkellem. Għednielu li hemm dan il-kumitat u qalilna li għandu ftehim mal-Whip tal-Gvern, l-Onor. Glenn Bedingfield. Fil-fatt, il-Whip tagħna mar ikellmu quddiemna biex jerġa’ jikkonferma dan il-ftehim, li l-Kumitat ma jibdiex qabel tispiċċa l-istqarrija tal-Prim Ministru. Meta l-Prim Ministru kien riesaq lejn l-aħħar tal-istqarrija tiegħu, ġie fuqna wieħed mill-ushers tal-Parlament u qalilna biex nitilgħu għal dan il-kumitat, għaliex il-Ministri jridu jitilqu. Jiġifieri, kien hemm ftehim bejn iż-żewġ Whips li ma nżammx, u għalxejn toqogħdu tgħidulna li ma konniex hawnhekk fil-ħin, għaliex dejjem konna fi-ħin u dejjem għamilna l-parti tagħna fil-ħin. Jekk il-Whip tagħkom ma informakomx, dan huwa nuqqas min-naħa tiegħu.

ONOR. AARON FARRUGIA: Jiddispjaċini jekk dan huwa l-każ.

ONOR. CHRIS SAID: Konna fil-Kamra biex nisimgħu l-istqarrija tal-Prim Ministru. 

ONOR. AARON FARRUGIA: Jiddispjaċini jekk dan huwa l-każ. Sinċerament ma kontx informat u għandi impenji oħrajn.

ONOR. CHRIS SAID: Għedtu inti u qalu ċ-Chairperson.

ONOR. AARON FARRUGIA: Nibqa’ ninsisti li ma kontx informat. 

Jekk tippermettuli, nixtieq nikkonkludi. Meta nitkellmu fuq żvilupp ODZ, ejja ma nkunux qegħdin inqarrqu bin-nies. Fil-Parlament saruli diversi mistoqsijiet parlamentari fl-aħħar sena u nofs fir-rigward u fihom tajt elenku ta’ x’tip ta’ applikazzjonijiet kien hemm fl-ODZ. Meta tgħidli water reservoir, minor amendment, shed, agricultural store, jew serra, bir-rispett kollu dak mhuwiex dak li qed nipprovaw inbellgħu lin-nies li qed nibnu d-djar fil-widien u fl-ODZ. Ejja ma nirkbux fuq miżinformazzjoni li ilu jkun hawn minnha u nafu għalfejn qed issir. Tgħidli m’hemmx żvilupp f’Għawdex? Dażgur li hemm żvilupp f’Għawdex u jien qed ngħidlek li l-iżvilupp f’Għawdex, kif ukoll f’Malta, jimxi mas-saħħa tal-ekonomija tal-pajjiż. Ejja ma nkomplux inħarsu lura imma nħarsu ’l quddiem, għaliex naħseb li dak hu l-iskop li qegħdin madwar il-mejda. Kif wegħidt lis-sinjuri meta tlajt Għawdex, fejn smajna, ħdimna, tkellimna magħhom – u nirringrazzjahom għaliex żammew kelmthom u għaddewli f’qasir żmien ir-rakkomandazzjonijiet li tawna bil-fomm dakinhar – jien qed naħdem mal-Awtorità tal-Ippjanar biex nevalwawhom, nelenkawhom u b’hekk inkunu nistgħu nimxu ’l quddiem. 

Ħaġa waħda biss nixtieq min-naħa tal-Oppożizzjoni, li dik l-urġenza li l-Onor. Said tkellem dwarha, l-Oppożizzjoni tibda taħdem fuqha. Sal-lum l-Oppożizzjoni għad m’għandhiex dokument wieħed li fih tgħidilna li kieku għada hemm elezzjoni ġenerali, jitla’ fil-gvern il-Partit Nazzjonalsita u min-nhar it-Tnejn li ġej jibda’ jmexxi lil dan il-pajjiż, se tagħmel “X”, “Y”, “Z”, “A”, “B” u “C”. Allura li niġu hawnhekk, bir-rispett kollu ... 

ONOR. CHRIS SAID: Inti l-Ministru u allura r-responsabbiltà li tieħu d-deċiżjonijiet hija tiegħek. 

ONOR. AARON FARRUGIA: Jekk lill-Għawdxin verament irridu nittrattawhom b’onestà, u naħseb li t-tnejn li aħna nixtiequ naħdmu b’onestà, meta nisma’ din l-urġenza kbira li l-Oppożizzjoni titkellem biha dwar Għawdex, ejja niftakru li l-Oppożizzjoni mhijiex NGO, mhijiex il-Kamra tal-Kummerċ ta’ Għawdex, mhijiex il-Gozo Tourism Association (GTA), u mhijiex l-Awtorità il-ġdida Għawdxija, imma hija partit politiku li għada jaf ikun qed imexxi l-Gvern. Allura, bir-rispett kollu – taf kemm għandi rispett lejk u inti għandek rispett lejja – il-punt huwa li llum jien qed naħdem, però sal-lum l-Oppożizzjoni għad m’għandhiex dokument wieħed li bih turi x’tagħmel hi li kieku tkun qed tmexxi l-pajjiż.

ONOR. CHRIS SAID: Jidher li bħalma ma kontx taf liema huma r-rakkomandazzjonijiet li għamlulek is-sindki, li l-maġġoranza tagħhom huma parti mill-Oppożizzjoni, hekk ukoll ma tafx il-ħidma li qed tagħmel l-Oppożizzjoni bil-proposti li qed toħroġ bihom. Però, apparti dik, aħna qed nitkellmu fuq l-urġenza għaliex qed jitkellmu fuq din l-urġenza r-rappreżentanzi tas-soċjetà Għawdxi. Tkellmu s-sindki, il-Kamra tal-Kummerċ ta’ Għawdex, il-GTA u l-NGOs u l-Oppożizzjoni mbottat ’il quddiem dak li ġie propost.

ONOR. AARON FARRUGIA: Mela ħalli nagħmel il-proposta qabel nitlaq. Nagħmlu proposta jew le?

ONOR. CHRIS SAID: Ministru, in-nies li jistennew minnek ladarba qiegħed fis-siġġu li tista’ tieħu d-deċiżjonijiet hu li tieħu d-deċiżjonijiet u mhux li toqgħod tgħid għaliex qed nikkonsulta, qed nistudja, jew ir-rakkomandazzjonijiet wasluli ftit tal-jiem ilu. Inti għandek ir-responsabbiltà li tieħu d-deċiżjonijiet. 

ONOR. AARON FARRUGIA: Onor. Said, meta kont Ministru inti, id-deċiżjonijiet ħadthom. Daħħalt is-Siġġiewi kollu f’żona ta’ żvilupp!

ONOR. CHRIS SAID: Dakinhar jien la kont Ministru u lanqas kont fil-Parlament! Ministru, jekk jogħġbok, ara l-fatti u kun af x’inti tgħid. Allura se tipprova ddaħħak b’hekk? 

IĊ-CHAIRPERSON: Ma jistax ikun nibqgħu sejrin hekk. 

ONOR. CHRIS SAID: Issospendi. X’kull waħda, meta kont Ministru jien! Dak iż-żmien lanqas kont Membru Parlamentari. Tfajjar l-affarijiet mingħajr lanqas biss tafhom. 

IĊ-CHAIRPERSON: Nittrattaw lil kulħadd bil-mod kif jixraqlu. 

ONOR. AARON FARRUGIA: Sur President, jekk tippermettili għandi proposta waħda x’nagħmel. Jekk in-nies verament b’mod ġenwin jixtiequ li jittieħdu ċerti deċiżjonijiet, nibdew minn ħaġa waħda. Naf li pereżempju l-ikbar inkwiet li hemm huma l-height limitations. Ejja nagħmlu eżerċizzju, kif hawn għandna r-rappreżentanti tal-għaqdiet u n-nies. Ejja naqbdu triq triq u jekk jien ikolli triq waħda fejn 75% tan-nies li joqogħdu fit-triq jiffirmaw petizzjoni biex nillimitaw il-height limitations ta’ dik it-triq u nagħmlu Planning Control (PC) application, dik neħodha mill-ewwel on board. 

ONOR. CHRIS SAID: Ministru, inti trid tieħu d-deċiżjonijiet u mhux in-nies. In-nies se jiffirmaw ... 

IĊ-CHAIRPERSON: Onor. Said, għandek aktar mistoqsijiet?

ONOR. CHRIS SAID: Li tiġi tgħidli għaliex in-nies tat-triq jiffirmaw ... 

IĊ-CHAIRPERSON: L-Onor. Kevin Cutajar.

ONOR. KEVIN CUTAJAR: Ministru, għadni kemm segwejt dak li għadek kemm għedt u għandi ftit mistoqsijiet għalik. Jekk tippermettili, nixtieq nagħmel kumment. B’dak li qed tgħid, li għalija mhux sorpriża, inkompli nikkonferma kemm il-Gvern li tirrappreżenta inti dejjem ipoġġi l-karettun qabel il-ħmar, minflok il-ħmar qabel il-karettun. Għaliex l-ewwel tieħdu d-deċiżjonijiet, u mbagħad wara ... (Interruzzjonijiet) Ippermettili ftit, jekk jogħġbok. Jekk ikollok il-ħin tkellem wara, Ministru. L-ewwel tiddeċiedu u mbagħad wara ħafna snin tiġu tikkonsultaw, minflok l-ewwel tikkonsultaw u mbagħad tiddeċiedu. Hawn qed nirreferi b’mod partikolari għal żewġ affarijiet li seħħew taħt il-Gvern tiegħek. L-ewwel il-mod kif dgħajjiftu l-Awtorità tal-Ippjanar u l-proċess tal-ippjanar meta fridtu l-ambjent mill-ippjanar. Illum l-ambjent ma jiswa u m’għandu say ta’ xejn assolutament. (Interruzzjonijiet) Maqtugħin mir-realtà jekk tgħid hekk, Ministru. (Interruzzjonijiet)

IĊ-CHAIRPERSON: Ministru, jekk jogħġbok, ħalli lill-Onor. Cutajar jagħmel il-mistoqsijiet, għaliex inkella ndumu aktar. Kompli, Onor. Cutajar.

ONOR. KEVIN CUTAJAR: It-tieni, iddeċidejtu li żżidu l-għoli tal-bini. Naħseb kontu konxji ... (Interruzzjonijiet)  Le, le, bejn l-2014 u l-2015 tajtu permessi biex jinbnew aktar sulari. 

IĊ-CHAIRPERSON: Onor. Camilleri, jekk jogħġbok. Kompli, Onor. Cutajar.

ONOR. KEVIN CUTAJAR: Intom ħadtu dawn id-deċiżjonijiet meta, fi kliemek stess, għedt li kien hemm irkupru ekonomiku u li n-nies kienu qed jinvestu fil-bini. Minflok rajtu kif għamiltu biex l-iżvilupp ma jkunx eċċessiv, żidtu aktar sulari. (Interruzzjonijiet) Ministru, dawk deċiżjonijiet li ħadtu purament intom! Lili trid tispjegali għaliex ħadtu dawn id-deċiżjonijiet politiċi meta kontu konxji minn din is-sitwazzjoni li kienet qed tiżviluppa.

ONOR. AARON FARRUGIA: Onor. Cutajar, nista’ nirrispondik? 

ONOR. KEVIN CUTAJAR: Dik hija deċiżjoni politika li tistħoqq risposta politika. 

Ministru, għandi żewġ mistoqsijiet oħrajn għalik. Inti semmejt il-forum li waqqaft biex jistudja s-sitwazzjoni. Tista’ tgħidilna kemm ilu jeżisti dan il-forum u x’konsultazzjoni għamel mal-Għawdxin? Jekk għamel konsultazzjoni, ma’ min? 

L-aħħar mistoqsija, Ministru: inti qed tgħid li qed tirrevedu l-iSPED. Issa, apparti l-fatt li qegħdin tard b’numru ta’ snin biex tirreveduh, trid tgħidli ma’ liema entajiet u oqsma f’Għawdex qegħdin tikkonsultaw? 

ONOR. AARON FARRUGIA: Fl-ewwel lok, bħala Gvern, imxejna fuq il-pjanijiet tal-2005-2006, jiġifieri jekk dawk il-pjanijiet huma ħżiena, own them għaliex dawk huma tiegħek.

It-tieni, l-Intelligent Planning Consultative Forum (IPCF) huwa grupp ta’ nies li huma stakeholders fil-qasam tal-ippjanar, fejn għandek l-NGOs, li r-remit tagħhom mhux li jikkonsultaw, imma li jitkellmu bejniethom u jaraw ...

ONOR. KEVIN CUTAJAR: Ministru, qegħdin jagħtuk il-pariri! Kif se jagħtuk il-pariri jekk ma jikkonsultawx?

IĊ-CHAIRPERSON: Onor. Cutajar, jekk jogħġbok ħalli l-Ministru jirrispondi. 

ONOR. AARON FARRUGIA: Ma jagħtuniex pariri. Qegħdin jagħtuna blueprint bħalma hi l-Green Infrastructure li kellna s-sena l-oħra. 

Fejn jidħol l-iSPED review, il-kumment li qegħdin tard huwa skorrett. Fl-2020 kellha ssir u fl-2020 bdiet.

ONOR. KEVIN CUTAJAR: Ministru, s-sena 2020 għaddiet. Issa qegħdin fis-sena 2021. Jew issa tlifna il-kont taż-żmien ukoll!

IĊ-CHAIRPERSON: L-Onor. Joseph Ellis.

ONOR. JOSEPH ELLIS: Ministru, inti tħobb tgħid li l-local plans ġew addottati fl-2006, ir-rationalization saret fl-2006 u s-sitwazzjoni li qegħdin fiha dan il-Gvern m’għandu l-ebda responsabbiltà għaliha, imma hija r-responsabbiltà tal-Gvern preċedenti. Ministru, fattwalment inti korrett f’dak li qed tgħid, imma qed tħalli barra ħafna affarijiet oħra. Dan għaliex wara l-2013, meta kien hawn bidla fil-Gvern, ġiet addottata d-Development Control Policy, Guidance and Standards 2015 (DC 15) li biddlet l-għoli permessibbli ta’ kull sular u, fejn qabel f’local plan ...
ONOR. KEVIN CUTAJAR: Dak li għandek tgħid, għidu.

IĊ-CHAIRPERSON: Onor. Cutajar, jaf x’għandu jgħid. (Interruzzjonijiet) 

ONOR. CLINT CAMILLERI: Il-pjan hu li se jnaqqaslek sular. Hekk qed jgħidulhom lin-nies. 

ONOR. JOSEPH ELLIS: Ministru, bażikament jien qed nirriproduċi dak li kiteb dan l-aħħar fuq Facebook il-Perit Reuben Abela, li semmejtha anke fl-aħħar laqgħa. Il-Perit Abela kien uffiċjal tal-Awtorità tal-Ippjanar; kulħadd jaf x’inhu t-twemmin tiegħu, imma huwa bniedem tal-affari tiegħu, integru u kapaċi. 

Minbarra d-DC 15, fl-2014 ġiet addottata wkoll ir-Rural Policy and Design Guidance li ppermettiet ħafna żvilupp f’ODZ li qabel ma kienx ikun permessibbli. Minbarra r-Rural Policy and Design Guidance, kellek ukoll il-kwestjoni li l-iStructure Plan li kien hemm li kellha ftit parametri ... Id-darba l-oħra, meta semmejt BEN 1 u BEN 2, iċ-Chairman tal-Awtorità tal-Ippjanar qal li dawk huma ovvji li jridu jiġu osservati fil-planning. Però, kieku ovvji, kieku llum mhux qegħdin naraw ritratti ta’ siti storiċi li ġew imdawrin bil-bini.

Dan qed idejjaq lil ħafna nies. Kellna Structure Plan ta’ madwar 160/170 paġna li mbagħad ġie sostitwit bl-iSPED ta’ 30 paġna, u llum qegħdin ngħidu li se nirrevedu l-iSPED li daħlet seba’ snin ilu, għax qegħdin nindunaw kemm l-iSPED li għandna llum hija inadegwata.

ONOR. AARON FARRUGIA: Il-Liġi talbet li f’2020 jkun hemm review, jiġifieri din ir-reviżjoni daħlet awtomatika. 

ONOR. JOSEPH ELLIS: Naf ukoll li r-Rural Policy and Design Guidance qed tiġi riveduta. Nixtieq inkun naf x’timelines hemm sabiex ikun hemm ir-reviżjoni u l-adozzjoni ta’ SPED ġdida u ta’ Rural Policy and Design Guidance ġdida. 

F’intervista li għamel dan l-aħħar iċ-Chairman Eżekuttiv tal-Awtorità tal-Ippjanar qal li l-Awtorità qiegħda tikkonsidra li taddotta design guidance għal Għawdex. Fiex waslu dawn il-pjanijiet? Kemm huma avvanzati? Għadhom on the drawing stage jew inkella saru aktar avvanzati? B’hekk, jekk se jsir żvilupp, għall-inqas isir żvilupp li estetikament ma jkerrahx l-ambjent. Illum ħafna nies qegħdin jirrealizaw li ħafna mill-iżvilupp li qiegħed isir qed ikerrah l-ambjent u huwa ta’ detriment għall-kwalità tal-ħajja tan-nies.

ONOR. AARON FARRUGIA: Se nwieġeb fil-qosor. L-iSPED review kien b’mod awtomatiku, għax kif għedt kellu jiġi rivedut fl-2020. Bħala Gvern, għażilna li l-iSPED jiġi rivedut fi żmien tliet snin. Għalhekk, bħalissa qed isiru l-istudji kollha li hemm bżonn, bħal studji ekonomiċi u demografiċi, u sal-2022 dan ir-review għandu jkun lest. Fejn tidħol ir-Rural Policy tal-2014 għażilna aħna stess li nirreveduha. Bħalissa l-IPCF talbuni biex ikollhom aktar żmien għaliex jixtiequ jidħlu fid-dettall sew sabiex ikunu jistgħu jagħmlu rakkomandazzjonijiet ġodda. Jien ilqajt dik it-talba u ovvjament fiż-żmien li ġej se jkollna ċ-ċans u l-opportunità li nippubblikaw din ir-Rural Policy ġdida li qed nitkellmu dwarha.

Ovvjament, kif qegħdin nitkellmu, hemm affarijiet li nistgħu nagħmlu f’qasir żmien, affarijiet oħrajn li naħseb li għandhom ikunu materjal ta’ manifest elettorali – anke għalikom bħala Partit Nazzjonalista fl-Oppożizzjoni – u affarijiet oħrajn li trid tistenna l-iSPED review biex jitlestew. Naħseb li l-għaqal li jiggwidana għandu jkun li dak li nistgħu nagħmlu llum u mhux għada, nagħmluh illum. Dak li għandu jkun materjal li l-poplu Malti u Għawdxi jiddeċiedi fuqu għandu jkun inkluż f’manifest elettorali. Bir-rispett kollu, jien sal-lum qatt ma smajt lill-Partit Nazzjonalista jgħid li se jirrevedi, pereżempju, il-boundaries jew li se jneħħi l-height limitations f’Għawdex. Lanqas jien m’għedt dak id-diskors. Ovvjament, laqgħat interni nifhem li jkollkom kif ikollna aħna. Issa imbagħad ċerti proposti għandhom ikunu f’manifest elettorali, għax din hija xi ħaġa li n-nies jiddeċiedu dwarha. Infakkar li hemm vested rights, kawżi u anke case law fuq hekk, kif tafu biżżejjed. Biex insemmi kawża minnhom, hemm il-kawża ‘Debono vs Planning Authority’. Forsi wieħed jgħidli: Hemm dritt ċar? Le, imma jien m’iniex se nesponi lill-pajjiż u lill-Gvern, u allura għandna bżonn inpoġġu bilqegħda flimkien, anke il-partit fl-Oppożizzjoni, u nagħmlu l-homework li hemm bżonn. Imbagħad naraw liema partit se jwiegħed fil-manifest elettorali li se jirrevedi l-boundaries tal-local plan, id-DC15 b’Annexe 2 b’kollox, u dak li fl-2005 iddeċidejna bħala gvernijiet. Imbagħad ikun il-poplu li jiddeċiedi. Se jkun hemm ukoll perjodu fejn l-istess review jispiċċa u jkollna ċ-ċans nirrevedu dak li l-iSPED review ikun tana, l-istudji u dak li jiġi warajh. Nifhem li dak huwa l-mod kif għandna naħdmu. 

Irrid nirringrazzja ħafna lis-sinjuri li tawni r-rakkomandazzjonijiet. Prosit għax ħdimtu b’mod professjonali. Fil-fatt jien kont qed nistenna li se tieħdu aktar żmien, imma ħriġtu b’dawn ir-rakkomandazzjonijiet f’inqas żmien. Dak li nista’ nwegħedkom huwa li jien, flimkien mal-Awtorità tal-Ippjanar, se nħarsu lejn dawn ir-rakkomandazzjonijiet, naraw x’nistgħu nagħmlu fl-immedjat, dak li nistgħu npoġġu f’manifest elettorali għall-elezzjoni ġenerali li jmiss, u dak li nistgħu nimplimentaw wara l-iSPED review.

IĊ-CHAIRPERSON: L-Onor. Justyne Caruana.

ONOR. JUSTYNE CARUANA (Ministru għall-Edukazzjoni): Ministru, aħna hawnhekk nafu nkunu daqsxejn voċiferi għal Għawdex, għax ilkoll inħobbuh bħalma tħobbu inti, u ovvjament kulħadd jipprova jagħmel il-punt tiegħu bl-almu tiegħu kollu. Però, huwa fatt li dan l-aħħar ġew imqajma ċerti tħassib, mhux għax seħħew issa imma għaliex ilhom jakkumulaw snin twal, u issa n-nies qed isibu l-klima tajba u adattata biex jitkellmu dwarhom. Naħseb li dan huwa healthy u l-fatt li inti qed tisma’ u tikkonsidra l-proposti u r-rakkomandazzjonijiet huwa pożittiv immens. Però, ovvjament in-nies iduru fuqek għax you are in the driving seat, u kulħadd jippretendi li se tfaqqa’ subgħajk u jsiru l-affarijiet. Ovvjament il-proċess deġenerattiv sar matul is-snin u allura l-proċess riparatorju ma jistax isir b’mod immedjat, imma jrid isir b’mod strutturat. Però huwa fatt li, filwaqt li rridu nikkonsidraw l-iżvilupp ta’ Għawdex, mill-banda l-oħra rridu nassiguraw il-protezzjoni ta’ Għawdex. Għalhekk dejjem iqumu l-konċett ta’ sostenibilità u l-bilanċ li rridu nilħqu. Però wieħed jistaqsi: Kif se tilħaq dan il-bilanċ meta matul dawn is-snin kollha rvinajna, pereżempju, lil Marsalforn u lix-Xlendi? Meta tħares lejn dawn il-postijiet nikkonċedu li huma eyesores. Issa meta nisimgħu dwar dawn l-eyesores li seħħew matul is-snin, wieħed ikun irid jisma’ wkoll li almenu hemm kuxjenza li se jkun hemm mod differenti ta’ kif isir l-iżvilupp, fejn inħarsu lejn aktar sostenibilità biex jintlaħaq dan il-bilanċ. 

Fl-istess waqt, bil-mod ta’ kif qed jiġu aċċentwati l-applikazzjonijiet, pereżempju, fuq il-midja, huwa ovvju li n-nies titkellem, tistaqsi u tkun trid daqsxejn serħan tal-moħħ. Pereżempju, li jkun hemm uniformità fil-mod ta’ kif jiġu ttrattati l-applikazzjonijiet. In-nies tistenna li jkun hemm diskussjonijiet anke f’dan ir-rigward. Issa, peress li l-kollegi tal-Oppożizzjoni qegħdin jgħidu li żdiedu l-applikazzjonijiet u l-permessi, kontestwalment irrid nistaqsi: Kemm se jibbenefika Għawdex mill-fondi li jitħallsu mill-applikazzjonijiet ta’ żvilupp f’Għawdex? Dawn il-fondi se jerġgħu jintnefqu f’Għawdex stess għar-riġenerazzjoni urbana u biex ikun hemm proġetti b’risq il-komunità? 

IĊ-CHAIRPERSON: L-Onor. Aaron Farrugia.

ONOR. AARON FARRUGIA: Din hija mistoqsija tajba ħafna u ġustifikata, għaliex kif tafu għandna dak li jissejjaħ id-Development Planning Fund. Meta jkun hemm xi tip ta’ żvilupp u jsir ħlas addizzjonali, dawk il-flus imorru u jkunu pparkjati f’dan il-fond għand l-Awtorità tal-Ippjanar. Fil-fatt bħalissa l-Awtorità għandha €30 miljun f’dan il-fond.

ONOR. JUSTYNE CARUANA: Kemm se jmissna minnhom?

ONOR. AARON FARRUGIA: M’għandix il-figuri miegħi hawnhekk, imma kull kunsill lokali jaf kemm se jmissu. Tinsiex li dawk it-€30 miljun ...

ONOR. JUSTYNE CARUANA: Tista’ żżidhomlna ftit, anke peress li għandek is-sindki Għawdxin li ngħaqdu flimkien u qed iressqu numru ta’ proposti.

ONOR. AARON FARRUGIA: Ħalli nispjega kif taħdem din il-formula. Jekk għandek, pereżempju, żvilupp fix-Xewkija, il-flus li jidħlu minn dak l-iżvilupp se jmorru għand il-Kunsill tax-Xewkija. L-istess, jekk għandek żvilupp fl-Imġarr, Malta, mela se jmorru għand il-Kunsill tal-Imġarr. Ovvjament, aktar ma jkollok lokalità li għandha żvilupp fiha, proporzjonalment se jkollha aktar fondi. Insemmi, pereżempju, San Ġiljan li għandu miljuni pparkjati biex is-sindku u l-kunsill tiegħu jkunu jistgħu jaħdmu b’risq din il-lokalità. Nixtieq li għandi l-figuri miegħi, però nista’ nitlob li għada dawn il-figuri jkunu għandkom. B’hekk tkun tafu kemm għandhom flus il-kunsilli lokali ta’ Għawdex minn dan id-Development Planning Fund. 

Sinċerament qed inħares ’il quddiem li jkollna proġetti ambjentali kbar f’Għawdex ukoll. Ta’ spiss niltaqa mas-sindki u niddiskutu dwar dan. Fil-fatt, għadni kemm iltqajt mas-sindku ta’ Għajnsielem fejn ippjanajna proġett li huwa interessanti ħafna. Ftit taż-żmien ilu żort il-lokalità tar-Rabat, iż-Żebbuġ u x-Xagħra u ltqajt ukoll mas-sindki fejn kellna ċ-ċans nuru x’qed nagħmlu b’dan il-fond. Jekk hemm proġetti – u se jkun hemm proġetti – li huma ta’ ċerta portata għal Għawdex b’ton ambjentali, nilqagħhom u nħares ’il quddiem li nwettaqhom ukoll. 

Nista’ nagħmel mhux aktar minn tliet minuti oħra hawnhekk.

IĊ-CHAIRPERSON: Grazzi. Nistieden lis-Sur Joe Muscat, CEO tal-Gozo Tourism Association (GTA).

IS-SUR JOE MISCAT (CEO TAL-GTA): Jien kont għamilt preżentazzjoni u ma nafx jekk il-Ministru rahiex. Jekk le, ngħaddiha malajr, mhux se ndum ħafna. 

IĊ-CHAIRPERSON: Il-Ministru qed jgħid li ra. Ara għandekx xi mistoqsijiet.

ONOR. AARON FARRUGIA: Nista’ nerġa’ niġi Għawdex, mhux problema, jiġifieri mhijiex kwestjoni li qed nipprova naħrab mill-mistoqsijiet, imma għandi appuntament ieħor li għandi bżonn inżomm. Dak kollox.

IS-SUR JOE MUSCAT: Bħala GTA, kif spjegajna d-darba l-oħra, għandna tħassib fuq l-iżvilupp. Qabel konna nitkellmu fuq żvilupp, pereżempju, f’Marsalforn u x-Xlendi minħabba skopijiet turistiċi, imma llum l-iżvilupp li hawn f’Għawdex m’għadux dik il-portata ta’ żvilupp turistiku, imma sar aktar żvilupp residenzjali. Madanakollu, bħala settur ninsabu inkwetati għar-raġuni li dan l-iżvilupp qiegħed itebba’ u jtellef l-immaġni li konna qegħdin nippreżentaw li Għawdex hija gżira distinta, differenti mhux biss minn Malta, imma anke mal-kompetizzjoni li għandha fil-Mediterran. Għalhekk dawk il-proposti li ġew min-naħa ta’ Għawdex, pereżempju, min-naħa tal-GTA, il-Kamra tal-Kummerċ ta’ Għawdex u s-sindki nixtiequ naraw li, kif qed tgħid tajjeb inti, Ministru, jittieħdu inkonsiderazzjoni. Però l-appell tagħna bħala Assoċjazzjoni huwa li hemm bżonn nibdew nittrattaw lil Għawdex totalment fuq livell differenti mill-kumplament tan-nazzjon, anke jekk forsi din tkun l-ewwel esperjenza li jsir dan. Jekk irridu niddefendu d-distintività tal-gżira rridu nibdew naraw li meta jkollna policies nazzjonali naqsmuhom fuq tnejn, jiġifieri fuq livell tal-mainland u nagħtu kas ukoll il-kwestjoni tar-reġjun. 

Hemm diversi punti li nixtiequ narawhom jiġu indirizzati. Pereżempju, il-height limitations u l-kwestjoni tal-village cores, fejn filwaqt li għandna żviluppaturi Għawdxin li qed jipprovaw jużaw il-village cores bħala aspett ta’ tip ta’ akkomodazzjoni, imbagħad f’ċerti pjazez fl-irħula tagħna naraw li qed jitilgħu l-apparatamenti. Dawn żgur li mhumiex konformi mal-estetika li jgawdi minnha Għawdex. 

Nixtiequ naraw ukoll żvilupp biex intejbu l-prodott tagħna. Jekk qegħdin nitkellmu fuq il-kwestjoni tal-istreetscape, għandna l-pjazez tagħna li nistgħu nagħmlulhom il-colour scheme. Hemm ħafna affarijiet li semmejna fil-proposti tagħna u nixtiequ naraw li jsiru interventi dwarhom. Ovvjament tajjeb li jkun hemm il-konsultazzjoni: illum għandek is-soċjetà politika fuq livell reġjonali, fejn il-kunsilli lokali kollha ngħaqdu flimkien, u għandek il-korpi kostitwiti Għawdxin, bħall-Kamra tal-Kummerċ ta’ Għawdex u l-GTA, li qegħdin jitkellmu b’vuċi waħda sabiex dak li hemm bżonn isir għal Għawdex nipprovaw nagħmluh. Hemm affarijiet li jistgħu jsiru fix-short term u oħrajn li huma long-term. Kif nafu, Għawdex jiddependi ħafna mis-settur turistiku u, kif spjegajt, meta nitkellmu fuq id-distintività rridu naraw li nissalvagwardjawha.

IĊ-CHAIRPERSON: Grazzi. Nistieden lis-Sur Daniel Borg, CEO tal-Kamra tal-Kummerċ ta’ Għawdex (GBC), biex jagħmel il-kummenti tiegħu.

IS-SUR DANIEL BORG (CEO tal-Gozo Business Chamber): Min-naħa tal-Gozo Business Chamber (GBC) għamilna l-proposti tagħna li ppreżentajniehom lill-Ministru Aaron Farrugia u nistgħu nippreżentawhom f’aktar dettall lil dan il-kumitat. Ovvjament, kif semma tajjeb is-Sur Muscat, għandna ċertu tħassib li ġej anke mill-iżviluppaturi u mill-operaturi fir-real estate agents dwar il-futur tal-iżvilupp f’Għawdex, speċjalment fuq l-overdevelopment minħabba l-impatt li dan se jkollu, mhux biss fil-preżent imma anke fil-futur. Fost affarijiet oħra hawnhekk nista’ nsemmi s-supply u eventwalment il-prezzijiet. Din hija għajta li, kif semma tajjeb is-Sur Muscat qabli, qed tiġi minn kull settur tas-soċjetà, kemm mis-settur kummerċjali, kif ukoll mis-settur ċivili. Ovvjament ninsabu grati li hawn diversi fora ta’ diskussjoni u anke li ġejna kkonsultati, imma hemm ċerti affarijiet urġenti li jridu jiġu indirizzati, speċjalment fejn jidħlu l-urban conservation areas (UCA) u l-bżonn ta’ design guidelines li f’dan l-aspett huma neċessarji. Bħala GBC m’aħniex kontra l-iżvilupp, imma ninsabu konxji mit-tip ta’ żvilupp li qed isir.

IĊ-CHAIRPERSON: Grazzi. Nistieden issa lis-Sur Joseph Borg, President tal-Gozo Business Chamber.

IS-SUR JOSEPH BORG (President tal-GBC): Jien ftit għandi x’inżid, biss ġejna affrontati minn ħafna mill-membri tagħna li qalulna li kważi tidher ironika li bħala businessmen qegħdin niddefendu l-ambjent b’dan il-mod. Biss dan qegħdin nagħmluh anke fl-interess tal-istess businessmen. Long-term il-valur tal-proprjetà ma jistax jibqa’ jogħla bħalma hu llum bil-mod sfrenat kif inhu għaddej l-iżvilupp bħalissa. Għalhekk nemmnu li jrid ikollna kwalità ta’ bini aħjar aktar milli l-kwantità, u l-Gvern, kif qal tajjeb il-Ministru Aaron Farrugia, għandu jinsisti u jinċentiva biex ikollna bini ta’ kwalità. Jien ma naqbilx mal-Ministru Farrugia, fis-sens li, kif qalet il-Ministru Justyne Caruana, illum hu qiegħed fid-driving seat u hu jrid jieħu d-deċiżjonijiet. Inutli noqogħdu ngħidu x’ġara fl-2005 u fl-2006 għax illum qegħdin fl-2021 u l-Ministru għandu r-responsabbiltà li jieħu d-deċiżjonijiet fil-każ tal-policy. Għalhekk, hu u l-Gvern tiegħu jridu jaraw kif se jiddefendu l-ambjent. Intant, ir-remit tal-Awtorità tal-Ippjanar huwa tal-ippjanar u mhux tat-tkerrih u tal-isfruttar tal-ambjent b’mod li huwiex ġust. Ministru, il-poplu qiegħed jitkellem dwar dan, jiġifieri taħsibx li aħna biss qegħdin nitkellmu. Aħna qegħdin nirriflettu dak li qed jgħidu n-nies. 

Veru li m’aħniex membri eletti, imma naħseb li s-sitt membri eletti minn Għawdex li qegħdin madwar dik il-mejda qed jittendu u jagħrfu li l-poplu mhuwiex kuntent bis-sitwazzjoni. Il-poplu qiegħed jara li l-kwalità ta’ ħajja tiegħu qed titnaqqarlu, mhijiex iggarantita u m’għadhiex bħalma kienet qabel. Għalhekk qed ninsistu li tittieħed azzjoni. It-talba tagħna hi biex il-bini u l-iżvilupp li jsir ikun konsonanti mal-ambjent u l-madwar, u nibqgħu nħarsu lejn Għawdex bħala gżira li hi attraenti għat-turisti, għall-Maltin li jżuruha, imma aktar minn hekk għall-Għawdxin stess li jridu jgħixu ġo dan l-ambjent. Nirringrazzjak.
IĊ-CHAIRPERSON: Grazzi. Nistieden lis-Sur Michael Galea, Viċi President tal-GBC.

IS-SUR MICHAEL GALEA (Vici President tal-GBC): Il-Ministru semma l-famuża policy DC15 li b’mod ġenerali naħseb li hija policy tajba għaliex irrelevat l-ewwel nett id-design ta’ kif għandu jsir il-bini, u daħħlet punti bħal, pereżempju, il-minimum areas li għandhom ikollhom l-appartament u issues sanitarji. Fir-rigward tal-height limitations f’Għawdex, x’qed jiġri b’mod prattiku? Ikun hemm persuna li għandha dar għall-bejgħ u l-ewwel ħaġa li tagħmel tkun li tmur għand perit biex jagħtiha valur. Ovvjament il-perit se jfiehem lil sid din id-dar li tista’ tinbena b’erba’ sulari u penthouse u allura awtomatikament il-valur tal-proprjetà se jogħla. Ir-riżultat ta’ dan x’inhu? Min qiegħed jispiċċa jixtri din il-proprjetà? Jispiċċaw jixtruha l-iżviluppaturi biex tinbidel f’appartamenti. Allura f’Għawdex spiċċajna f’sitwazzjoni fejn għandna ammont kbir ta’ appartamenti għall-bejgħ, waqt li d-djar għall-bejgħ dejjem qed jitnaqqru. Kif intqal qabli, din hija sitwazzjoni li għandha tiġi indirizzata għaliex l-bottom line hu li f’Għawdex qed nispiċċaw b’bini li qed ikerrah l-ambjent u li ma jirrispettax il-karatteristiċi ta’ Għawdex. 

Punt ieħor li nixtieq insemmi huwa dwar ir-Rural Policy and Design Guidance li semmieha anke l-Ministru Farrugia. Naħseb li f’Għawdex din il-policy spiċċat tintuża b’mod ħażin u qed ikollha ħafna loopholes. Pereżempju, joħorġu permessi għal sheep farms u dawn, wara numru ta’ snin, jispiċċaw private dwellings. Dawn huma sitwazzjonijiet li għandna nindirizzawhom, għaliex l-abbuż mhu tajjeb għal ħadd. 

Nikkonkludi billi l-ewwel nett naħseb li rridu nieħdu stock tajjeb tal-art li għandna f’Għawdex. Ma nafx jekk il-Gvern għandux xi reġistru tal-art, imma tajjeb li nindirizzaw u nagħlqu din is-sitwazzjoni. Nirringrazzjak.

IĊ-CHAIRPERSON: Grazzi. Il-Ministru Aaron Farrugia.

ONOR. AARON FARRUGIA: Nirringrazzja lis-Sur Michael Galea għaliex dejjem huwa korrett ħafna f’dak li jgħid u nammirah fuq hekk. Kliemu huwa meqjus ħafna. Però, qatt ma kien hemm xi sheep farm u sar dwelling. Naf li qal hekk biex iġib eżempju, però għal dawk li qed isegwu, għax naf li mbagħad issir xi ħaġa li qisha saret, ma kienx hemm sheep farms li saru dwellings.

IĊ-CHAIRPERSON: Is-Sur Josmar Azzopardi mill-Għaqda Għawdix.

IS-SUR JOSMAR AZZOPARDI (Għaqda Għawdix): Għaqda Għawdix hija mmexxija minn grupp ta’ żgħażagħ li jixtiequ jaraw Għawdex li nħobbu bi kwalità ta’ ħajja tajba. Il-politika ssir hawnhekk fil-Parlament, imma ssir ukoll fit-triq. Hija daqxsejn ironika li xi drabi, speċjalment f’dan il-kumitat, intuża ammont ta’ ħin biex noqogħdu nwaħħlu li din deċiżjoni tal-passat, jew għax intom u mhux aħna. Fil-verità, in-nies qegħdin jiddiskutu madwar kull mejda tal-ikel u kulħadd isemmi l-iżvilupp. It’s a concern. L-inkwiet tagħna hu li vera se nagħmlu konsultazzjonijiet, imma diġà beda jissemma d-dritt tal-iżviluppatur, id-dritt ta’ min għandu l-għażla, u jekk d-dritt li ngħata fil-passat hux se jittieħed lura. Però f’dan id-diskors kollu ħadd qatt ma semma d-dritt tagħna l-Għawdxin li ngħixu bi kwalità ta’ ħajja tajba. Hemm bżonn ta’ miżuri short-term u long-term, imma kulħadd bħal donnu nqabad f’ċirku jew ċiklu għax, bħalma semmew il-kelliema ta’ qabli, il-proprjetà għoliet u allura rridu nibnu, l-iżviluppatur se jara li jiżviluppa l-art u kollox jinbena ’l fuq. Hemm ċiklu li ħadd mhu qed jieqaf u jaħseb fuqu. Huwa importanti li niżviluppaw lil Għawdex, imma l-kwalità tal-ħajja ma ssemmiet imkien. F’kull diskussjoni u gathering tissemma din l-issue u nispera li l-politikanti u l-policymakers jisimgħu u jattwaw fil-pront. In-nies ma jafux x’se jagħmlu. In-nies japprezzaw dak li qed jagħmel il-Gvern u l-input li qed tagħti l-Oppożizzjoni, imma fl-istess ħin qed ngħixu f’utopja. Din id-diskussjoni ilha għaddejja numru ta’ xhur, imma issa wasalna li niddiskutuha fuq livell ta’ Kumitat. Veru li kien hawn il-COVID-19 u mitt elf ħaġa għaddejja, imma Għawdex, bħalma ngħidulu aħna l-Għawdxin, huwa tagħna u rridu naraw li veru jkun tagħna. Nirrignrazzjak.

IĊ-CHAIRPERSON: Grazzi. Il-Ministru Aaron Farrugia.

ONOR. AARON FARRUGIA: Se nikkonkludi b’reazzjoni. Din l-idea li qisu hawn xi żviluppatur li qiegħed jiekol kulma hawn ... Fil-verità jekk taraw il-binjiet li telgħin f’Għawdex huma ta’ nies bħali u bħalek. Dan ikollok persuna li wiret dar, forsi mietu l-ġenituri jew mietet in-nanna u llum il-policy tagħtini li fiha nibni erba’ sulari u penthouse, jiġifieri 4 + 1. Ma kienx hemm każ wieħed li għedna li bnejna fejn mhux suppost bnejna. Allaħares dak ikun il-każ. Mela dak li qiegħed jiġri llum huwa dak li l-pajjiż ippjana xi darba. Hawn m’iniex qed inwaħħal f’ta’ qabli. Jien qiegħed nimxi fuq il-policy li għandi quddiemi, jiġifieri, ma kienx hemm bini li mhux suppost inbena f’outside development zone (ODZ). Ma kienx hemm post fejn tellajna 4 + 1, imma suppost tellajna 2 + 1. Dak huwa l-framework li għandna. L-iżviluppatur huwa jien u int li nirtu dar u ovvjament f’moħħna naraw kif se niżviluppawha. Jien ukoll missier ta’ familja: jekk writt id-dar ta’ ommi u missieri, se nħalliha terraced house jew immur inġib il-perit u nara kif se noħroġ l-4 + 1 li l-policy tagħtini? B’hekk l-ewwel żewġ sulari t’isfel jeħduhom iż-żewġt ibniet li għandi, t’isfel nett nieħdu jien u ta’ fuq inbiegħu u nkun sinjur żgħir. Issa, jekk hawn xi ħadd hawn ġew li lest jgħid lil dik il-familja: “Ħu paċenzja, sal-bieraħ stajt tibni 4 + 1, imma issa daqshekk, tista’ tibni 2 sulari”, jitkellem. Jien s’issa ma smajt lill-ebda partit politiku jgħid dan. Hawnhekk smajt lil kulħadd isabbat fuq sidru kemm iħobb lil Għawdex, imma nixtieq nisma’ proposta minn politiku wieħed minn Għawdex li jgħidli li se jirrevedi l-boundaries jew il-height limitations f’Għawdex. Hawn nitkellmu f’isem l-Għawdxin. Mela, Sinjuri, agħtuni triq waħda fejn jiffirmawli 75% tar-residenti biex nagħmlu PC application u l-għada nibqa’ sejjer biha għand is-CEO tal-Awtorità tal-Ippjanar,. (Interruzzjonijiet) Tinterrompix, jekk jogħġbok! Xħin ikollok iċ-ċans tiegħek tkellem. Iskot ħalli nagħmel l-intervent tiegħi! Nistenna li tieqaf titkellem. (Interruzzjonijiet) L-Oppożizzjoni, se ngħidha bl-Ingliż, hija każ fejn the Emporer has no clothes. L-Oppożizzjoni ma tifhimx li mhijiex NGO, imma hija partit politiku li għada se tkun fil-poter. (Interruzzjonijiet) Taf x’għamilt int xħin kont fil-poter? 

ONOR. KEVIN CUTAJAR: Jien qatt ma kont fil-poter!

ONOR. AARON FARRUGIA: Dażgur, għax tistħi minn dak li għamel il-partit tiegħek! (Interruzzjoniiet) Il-partit tiegħek daħħal art daqs is-Siġġiewi f’żona ta’ żvilupp. Issa jriduna niġu hawn u ngħidu li għamlu ħażin u allura se nibdew inneħħu u mmexxu l-boundaries u l-height limitations. Għidli jekk hawnx politiku wieħed mill-Oppożizzjoni li qiegħed jgħid li jekk sena oħra jkunu fil-gvern se jneħħi xi sular li huwa permessibbli bil-policy tal-lum.

IĊ-CHAIRPERSON: Onor. Cutajar, jekk jogħġbok. Is-Sur Michael Galea.

IS-SUR MICHAEL GALEA: Ministru, int semmejt li l-iżviluppatur huwa jien u int. Però rridu naraw u nevalwaw minn min qed tinxtara din il-proprjetà. Ma rridx noqgħod nipponta u ngħid għax dik hija d-demografija, imma ħafna mill-proprjetà mhux qed tinxtara mill-Għawdxin stess, imma qed tinxtara għall-weekend breaks. Fil-fatt,qed jinbnew appartamenti żgħar li jagħmlu sens għal weekend. Mhux qiegħed jinbena żvilupp li jagħmel sens biex familja Għawdxija tgħix ġo fih. Nirringrazzjak.

IĊ-CHAIRPERSON: Grazzi. L-Onor. Joseph Ellis.

ONOR JOSEPH ELLIS: Se norbot il-punti li rrid inqajjem ma’ dak li għadu kemm qal il-Ministru. Ormai issa drajnieh jitbaqbaq ħafna, jisħon u dejjem iwaħħal fl-amministrazzjoni preċedenti, li ċertament għandha n-nuqqasijiet tagħha, imma llum the buck stops with him. 

Se nindirizza lis-Sur Matin Saliba, CEO tal-Awtorità tal-Ippjanar. Riċentement, inti tajt intervista li fiha għedt li ’l quddiem se nibdew nikkontemplaw li jkun hemm releases perjodiċi ta’ art ġdida għall-iżvilupp. Tajjeb fhimtek? Dan hu dak li għedt f’dik l-intervista?

IS-SUR MARTIN SALIBA (CEO tal-Awtorità tal-Ippjanar): Huwa minnu li għamluli intervista, imma l-artiklu ma ktibtux jien. Dik hija xi ħaġa li nixtieq nagħmilha ċara. Il-kontest kif ġejt ikkwotat kienet għażla tal-ġurnalist. Jien nirrispetta ’l-ġurnalisti, imma ma jfissirx li dak li nkiteb qiegħed naqbel miegħu; għall-inqas għandhom jikkwotawni tajjeb. Jien mhux hekk ridt ngħid. Inti jista’ jkollok għażla ta’ kif tista’ tħares lejn l-iżvilupp. Il-Gvern jista’ jiddeċiedi li jekk għandna artijiet tal-iżvilupp li huma rationalisation u għadhom ma ġewx identifikati, żviluppati jew ippjanati ... Għax għandek żoni li ġew inklużi fiż-żona tal-iżvilupp, imma għadhom ma ġewx ippjanati. Issa dan ma jfissirx li kull art li hawn f’dan il-pajjiż għada trid tinbena. 

Il-Gvern jista’ jaħseb – issa din hija ovvjament opinjoni tiegħi, mhux aktar bħala CEO, imma bħala planner – anke fl-idea ta’ land bank. Jiġifieri jekk inti għandek art li llum mhijiex żviluppata, imma hija identifikata f’żona ta’ żvilupp, il-Gvern jista’ għada pitgħada flok jiirrilaxxaha, jgħid li hija għażla jew rakkomandazzjoni ... Ilum jekk l-individwu, bħala individwu privat, jitlob li dik iż-żona tiġi żviluppata, m’għandniex kontrolli għax hija għażla tas-sid tal-art jekk tiġix żviluppata jew le. Għalhekk wieħed jista’ jikkonsidra dawn l-affarijiet bħala għażla, jekk għandniex art biżżejjed li bħalissa qed tinbena, u jekk art oħra li għadha mhijiex committed jew għad m’hemmx pjan li tinbena, għalkemm qiegħda f’żona ta’ żvilupp, tistax tiġi released għall-iżvilupp mhux fl-immedjat, imma forsi aktar fil-futur.

ONOR. JOSEPH ELLIS: F’dan l-artiklu ta’ The Times of Malta tat-23 ta’ Mejju 2021, inti ġejt ikkwotat li għedt: 

“As an antidote, Saliba suggested pockets of land earmarked for development could be made available further into the future.”

IS-SUR MARTIN SALIBA: F’Għawdex għandek artijiet li ġew inklużi fir-rationalisation, jiġifieri ġew inklużi fiż-żona ta’ żvilupp imma li sal-lum għadhom jinħadmu bħala għelieqi. Però mhux skandlu jekk għada jiġi xi ħadd jgħidli li se jibniha ... Għax, bir-rispett kollu, dan huwa l-punt. Nistgħu dik l-art ma tiġix rilaxxata? Hija għażla li l-Gvern jista’ jikkonsidra biex anke jagħmel bħala reazzjoni jew rakkomandazzjoni biex jikkontrolla l-iżvilupp. Dan huwa element ta’ kontroll.

ONOR. JOSEPH ELLIS: Imma inti ma naħsibx li qed tirreferi għaż-żoni tar-rationalisation.

IS-SUR MARTIN SALIBA: Iva, jien x’għedtlek? Żoni ta’ żvilupp.

ONOR. JOSEPH ELLIS: Le, iż-żoni tar-rationalisation ilhom imdaħħlin fl-iStructure Plan mill-2006 u għadhom ma ġewx żviluppati minħabba n-nuqqas tal-Awtorità tal-Ippjanar li wara l-2006 ma bdietx dan l-eżerċizzju tal-planning control bil-75% li qiegħed isemmi llum il-Ministru, għax donnu ntgħoġbot l-idea. Fl-2007 kienet ġiet addottata b’avviż legali u issa l-Ministru donnu jrid jestendiha anke għall-height limitations f’toroq partikolari. Mentri, fl-opinjoni tiegħi, li kellu jsir wara t-tibdil fl-iStructure Plan fl-2006 kien eżerċizzju ta’ ppjanar kif suppost u jsir local plan li jinkludi dawn iż-żoni ta’ rationalisation. Mhux ħallejtuha f’idejn in-nies biex jiżviluppaw dawk iż-żoni u għadhom sal-lum ... Pereżempju, hemm biċċa art ir-Rabat li kienet inkluża fil-local plan u għadha sal-lum ma ġietx zoned. Però hawnhekk inti mhux għal dawk iż-żoni qed tirreferi, imma qed tirreferi għal pockets oħra ta’ art li jsiru available fil-futur. Donnok qiegħed tikkontempla li l-boundaries ...

IS-SUR MARTIN SALIBA: Qed tikkwotani ħażin. Qed taqra l-istess artiklu u qed taqra l-istess sentenza. Qabel ma tgħid available for the future, ara x’hemm miktub żewġ sentenzi qabel. Il-punt huwa li art li qiegħda f’żona ta’ żvilupp tista’ tiġi released aktar ’il quddiem fil-futur. Jien qed ngħidlek li aħna qed ingergru li qed isir żvilupp u qed ikollna anke rapporti min-naħa tal-Unjoni Ewropea fejn qed jikkwotawlna li qed nitilfu virgin land, anke fiż-żona ta’ żvilupp, fejn għandna dawk li jgħidulhom brown field sites u dawk li jgħidulhom green field sites. Dak ukoll jagħmel effett ħażin fuq il-mod kif aħna niżviluppaw il-pajjiż. Aħna mhux qed niġu kkritikati biss għax qed ngħollu l-bini, imma anke għaliex għalqa spiċċat għall-bini, imma b’mod legali, għax hija f’żona ta’ żvilupp. Issa, tajjeb li nipproteġu dawn iż-żoni għall-futur? Jien qed nirreferi għall-futur. Dan huwa forward planning. Hawnhekk qed nitkellem fiż-żarbun u bil-kappell ta’ planner u mhux ta’ politiku. 

ONOR. JOSEPH ELLIS: Hekk għandek tagħmel! U mhux kif qal il-Ministru li l-planning policy tiddependi fuq x’jidħol fil-manifest elettorali tal-partiti. Inti għandek tħares lejn l-ippjanar b’mod xjentifiku u ħolistiku irrespettivament minn min jitla’ jew ma jitlax fil-gvern. Il-mistoqsija tiegħi hi: B’din is-sentenza qiegħed tantiċipa li se jerġa’ jkun hemm estensjoni taż-żoni ta’ żvilupp jew le?

IS-SUR MARTIN SALIBA: Ħa nerġa’ nirrepeti għat-tielet darba. Aqra s-sentenza kollha. Jien qiegħed nirreferi għal ...

ONOR. JOSEPH ELLIS: Jiġifieri m’għandix risposta.

IS-SUR MARTIN SALIBA: Aqra s-sentenza kollha.

ONOR. JOSEPH ELLIS: Ħa nerġa’ naqrahielek:

“As an antidote, Saliba suggested pockets of land earmarked for development could be made available further into the future.”

IS-SUR MARTIN SALIBA: “Earmarked for development” taf xi tfisser? 

ONOR. JOSEPH ELLIS: Għax hemm intepretazzjoni differenti, jiġifieri inti qed tgħid li dawn ikunu art tal-Gvern?

IS-SUR MARTIN SALIBA: Le, earmarked for development tfisser li llum jinstabu f’żona ta’ żvilupp.

ONOR. JOSEPH ELLIS: Allura dik mhux diġà available għall-iżvilupp?

IS-SUR MARTIN SALIBA: Dażgur li hija available għall-iżvilupp, jiġifieri pockets ta’ art li għadhom mhux ippjanati, imma qegħdin f’żona tal-iżvilupp, tajjeb li nerfgħuhom għall-futur jew għandna bżonn bilfors nibnuhom għada? Din hija mistoqsija li għamilt. Hemm għażliet li wieħed jista’ jara mingħajr ma qed inbiddlu l-policies. Hawn mhux qed ngħid li nbiddlu l-policies, imma qed ngħid jekk bħala pajjiż nistgħux naraw li art li mhijiex mittiefsa bi żvilupp, nibżgħu għaliha forsi jkollna bżonnha fil-futur. Dik kienet il-mistoqsija li għamilt jien lill-ġurnalista. 

ONOR. JOSEPH ELLIS: Din tfisser bdil tal-local plan. Jekk art hija earmarked għall-iżvilupp, inti qiegħed tgħid li nżommuha ...

IS-SUR MARTIN SALIBA: Qed nitkellem fuq livell tekniku. Fir-rigward ta’ art f’żona ta’ żvilupp, il-boundaries kollha tal-iżvilupp, li pressappoco kienu diġà stabbiliti bit-Temporary Provisions Scheme tal-1988, ġew estiżi bir-Rationalisation u bl-iStructure Plan Review tal-2006. Dik l-art hija earmarked għall-iżvilupp, li jista’ jkun residenzjali, industrijali, kummerċjali jew turistiku. Issa hemm pockets ta’ art f’dawn iż-żoni li sal-lum għadhom ma ġewx ippjanati għall-iżvilupp. Jien qed nistaqsi: Huwa tajjeb li dawn il-pockets ta’ art jiġu ppjanati aktar fil-futur, milli llum? Din kienet il-mistoqsija li għamilt. Se nerġa’ nirrepeti: aħna qed ingergru minħabba l-iżvilupp u, għax ressaqt proposta, issa qed niġi kkritikat, fis-sens li qed tgħid li dawn misshom ġew żviluppati. Hemmhekk nistgħu naqgħu fil-kontradizzjoni. Jien qed ngħid li dan huwa mezz kif wieħed jista’ jikkontrolla l-iżvilupp.

ONOR. JOSEPH ELLIS: Jien qed nipprova nifhem x’qed tgħid hawnhekk. Inti qed tirreferi għal white areas li hemm fil-local plans u fid-development zones?

IS-SUR MARTIN SALIBA: Illum m’għadhomx jissejħu hekk. Se nerġa’ nsemmi r-rationalisation. Hemm pockets ta’ art li għadhom ma ġewx ippjanati għall-iżvilupp, u s’issa għadhom ħerġin għax in-nies qed japplikaw għalihom huma. Din hija l-Liġi mhux tal-lum, imma jidhirli li għaddiet fl-2007. Bir-regulation kien hemm proċess ta’ kif dawn iż-żoni fi żvilupp jistgħu jiġu ppjanati. Tajjeb? Jiġifieri din mhix xi ħaġa li vvintajnieha llum, imma ilna nħaddnuha għal dawn is-snin kollha. Ovvjament, hemm problemi anke ta’ ownership biex jiġu identifikati l-owners u biex japplikaw l-owners bejniethom, jiġifieri l-proċess huwa pjuttost ikkumplikat. Issa minflok dawn l-artijiet ġew kollha maħsuda u mibnija f’daqqa, forsi anke l-proċess għen biex kien hemm aktar tul ta’ żmien biex dawn jiġu żviluppati ... Fl-aħħar mill-aħħar, ma nistgħux noħonqu l-pajjiż f’daqqa waħda hekk, għax fl-2006 dawn l-artijiet ġew friski f’żona ta’ żvilupp u l-għada ġew mibnija. Hemm ukoll proċess. Kif qal anke l-Ministru, għandek aspetti ekonomiċi li jirriflettu r-rata tal-iżvilupp. Din hija xi ħaġa li ħassejna jien u anke sħabi. Jien ilni f’dan il-qasam mill-inqas mill-1992 meta kont għadni student u tibda tara l-ups and downs tal-iżvilupp. Fid-disgħinijiet kien hawn trend ta’ żvilupp għaddej mhux ħażin, fis-snin 2000 imbagħad kien hawn anke d-downturn ekonomiku minħabba anke aspetti forsi mhux fil-kontroll ta’ pajjiżna li naqqsu r-rata ta’ żvilupp. Illum ukoll qed naraw ftit tnaqqis fir-rata ta’ żvilupp. Dan ma jfissirx li din hija xi ħaġa negattiva, imma jkun hemm reazzjoni tas-suq hemm barra.

ONOR. KEVIN CUTAJAR: Jien qed nifhem il-proposta u l-idea tiegħek. Il-mistoqsija tiegħi hi: Din l-idea ġiet proposta fuq il-livell ta’ Gvern? U jekk iva ... 

IS-SUR MARTIN SALIBA: Din hija opinjoni tiegħi bħala reazzjoni għal dak li qed tgħid inti.

ONOR. JOSEPH ELLIS: Perit Saliba, inti li ilek daqshekk midħla tal-aspett tal-iżvilupp, taħseb li l-mod kif qed jiġu indirizzati dawn iż-żoni ta’ rationalisation, fejn trid il-permess ta’ 75% tas-sidien u dawn il-problemi biex tara min hu l-proprjetarju, huma l-aħjar mod kif isir l-ippjanar tal-iżvilupp? Kif naraha jien, dawn il-proprjetarji se jaraw kif se jimmassimizzaw l-utilizzazzjoni tal-proprjetà tagħhom u f’dawn iż-żoni wieħed mhux se jaħseb għall-faċilitajiet komunitarji, pereżempju, li jkun hemm ħdura u parks fost l-oħrajn. Mhux aħjar li kieku jkun hemm eżerċizzju fejn isir local plan għal dawn iż-żoni?

IS-SUR MARTIN SALIBA: Jekk tara r-Regulations, l-ewwel ħaġa li dawn jippermettu hi li jkun hemm ftehim bejn is-sidien u kif se jitqassmu l-artijiet, għaliex jekk l-Awtorità timponi, se tispiċċa jkollok ħafna kontestazzjonijiet u nispiċċaw xorta ma naslu mkien. It-tieni ħaġa, dawn iż-żoni, jekk inti taqbeż ċertu ammont ta’ art għall-iżvilupp – issa l-ammont eżatt ma nafux – ħafna minnhom kollha huma żoni kbar u għalhekk trid tipprovdi persentaġġ ta’ spazju miftuħ. Dawn huma stabbiliti fir-Regulations. Il-ftit każi li rajt jien, għax ma tantx għaddejt mill-esperjenzi tagħhom – forsi rajt xi tnejn jew tlieta – ġew identifikati żoni li jitħallew bħala spażji miftuħa u dan bi ftehim anke mas-sidien. 

IĊ-CHAIRPERSON: Is-Sinjur, fil-qosor, jekk jogħġbok.

IS-SUR JOSMAR AZZOPARDI: Grazzi tal-opportunità. Il-mistoqsija tiegħi hija jekk, apparti the political framework, intom bħala l-Awtorità tal-Ippjanar għandkomx l-irwol li tiġbru l-opinjoni u tħossu l-polz tan-nies? B’hekk il-policies ma jiġux abbozzati direttament mill-Gvern.

IS-SUR MARTIN SALIBA: Jekk għada, pereżempju, se nilqgħu t-talba biex inbiddlu l-pjan lokali, nassigurak li l-maġġor parti tat-talbiet ikunu biex nestendu ż-żona ta’ żvilupp. Dik hija l-għajta. Wara kollox, mhux aħna ninstigaw lin-nies biex japplikaw għall-iżvilupp. Ovvjament kull Gvern jara wkoll il-ħteġijiet fil-pajjiż u jistabbilixxi pjanijiet, inkluż il-pjanijiet lokali. L-Awtorità tal-Ippjanar hija l-istrument, biex skont kif tiddetta l-Liġi, il-policies u l-istrateġija tal-Gvern jiġu adottati fi pjanijiet u policies. Dan wara li jkun hemm skrutinju sħiħ anke permezz ta’ konsultazzjonijiet pubbliċi, nirċievu s-sottomissjonijiet min-nies, mill-NGOs u minn min hu interessat, u wara tiġi fformulata l-policy. Hemm proċess twil stabbilit bil-Liġi. Meta jidħlu l-applikazzjonijiet, jinbeda l-proċess skont il-policy. Però l-verità hi li aħna jkollna spectrum wiesa’ ta’ sottomissjonijiet, min favur u min kontra. Nirċievu mijiet ta’ applikazzjonijiet f’żoni ta’ żvilupp li jiġu minn żviluppaturi u sidien ta’ proprjetajiet jew art. Jiġifieri kemm nirċievu sottomissjonijiet mill-NGOs, nirċievu wkoll minn persuni, familji u sidien ta’ proprjetajiet. F’Malta l-land ownership hija b’saħħitha ħafna kkomparata ma’ pajjiżi oħra.

IĊ-CHAIRPERSON: Nistieden issa lis-Sur Daniel Borg biex jagħmel il-mistoqsijiet tiegħu.

IS-SUR DANIEL BORG: Bażikament, bħala GBC, fl-aħħar laqgħa konna għaddejna l-kummenti tagħna lill-Ministru Aaron Farrugia - dakinhar kien attenda wkoll is-CEO tal-Awtorità tal-Ippjanar – u konna ressaqna diversi proposti li naħsbu li għandhom jiġu kkonsidrati u li anke jaqblu ma’ proposti li ressqu entitajiet oħrajn. Il-mistoqsija tiegħi hi: Qed tiġi kkonsidrata reviżjoni fil-pjanijiet lokali?

IS-SUR MARTIN SALIBA: Kif qal il-Ministru, bħalissa qed niffokaw fuq l-iSPED. Fil-fatt, tramite t-tenders li ħarġu, se niffokaw fuq studji speċifiċi, speċjalment fuq employment, demografija u housing studies. Dawn huma studji partikolari u dettaljati li se jagħtuna l-bażi biex fl-aħħar mill-aħħar imbagħad irressqu l-oġġettivi lill-Gvern biex jiġi mfassal l-iSPED. Dan se jwassal biex ikun hemm direzzjoni għall-pjanijiet dettaljati kemm fuq bażi reġjonali, kif ukoll fuq bażi ta’ lokalità. Dik hija d-direzzjoni li għandna. Kif spjega l-Ministru, l-iSPED review inbeda f’nofs is-sena li għaddiet peress wara ħames snin kellna nibdew nagħmlu reviżjoni. Stajna m’għamilnihiex u ħallejnieha kif inhi, imma l-Gvern iddeċieda li jagħmel reviżjoni.

IĊ-CHAIRPERSON: Nistieden lis-Sur Michael Galea biex jagħmel il-mistoqsijiet tiegħu.

IS-SUR MICHAEL GALEA: Sur Saliba, kif diġà għedt fl-intervent tiegħi, f’Għawdex għandna ammont kbir ta’ appartamenti available u nuqqas kbir ta’ djar. F’żoni, pereżempju, bħax-Xewkija hemm ammont kbir ta’ djar antiki li jeħtieġu spiża kbira biex jiġu rrestawrati u għalhekk ħafna drabi s-sidien jaqtgħu qalbhom biex jirranġawhom u jispiċċaw jitfgħuhom fuq is-suq b’mod kummerċjali. Hemm xi ħsibijiet li jista’ jkun hemm xi tip ta’ inċentivi biex dan it-tip ta’ restawr jiġi inkoraġġit aktar f’Għawdex? Qed insemmi x-Xewkija għaliex naf li jeżistu ħafna minn dawn id-djar antiki. B’hekk, lokalità bħax-Xewkija fejn illum il-ġurnata n-nies ma tantx jagħtu kasha, tista’ tissebbaħ, bħall-villaġġi, pereżempju, tax-Xagħra u n-Nadur. Nerġa’ ngħid, il-mistoqsija tiegħi hija: Hemm xi ħsieb li jkun hemm xi tip ta’ inċentivi biex dawn id-djar antiki jiġu renovati? Qed nistaqsi għax biex is-sidien ta’ dawn id-djar jagħmlu dan l-investiment jeħtieġu ammont ta’ flus konsiderevoli u ħafna drabi ma jkunx kummerċjalment vijabbli li jsir dan ir-restawr. Nemmen li jekk ikun hemm xi tip ta’ għajnuna, is-sidien ta’ dawn id-djar, li għandna ħafna minnhom f’Għawdex, jiġu inkoraġġiti li jirrinovawhom u mbagħad ipoġġuhom fis-suq. B’hekk jibda jkollna tip ta’ djar li veru għandu bżonn Għawdex, għax jirrispekkjaw l-ambjent Għawdxi.

IS-SUR MARTIN SALIBA: Li nista’ ngħid hu li kemm-il darba ħarġu skemi għal restawr, bħall-Iskema ‘Irrestawra Darek’, li ilha toħroġ mill-2017, sena wara l-oħra ... Ovvjament dan jiddependi mill-fondi li jkunu available. Però, kien hemm inċentivi permezz ta’ skemi biex dan it-tip ta’ djar, speċjalment b’valur arkitettoniku jew storiku, jiġu rinovati. Ma nistax ngħidlek li se toħroġ skema issa, għax bħalissa din l-iskema hija magħluqa, però mhux eskluż li ’l quddiem joħorġu skemi simili. 

IĊ-CHAIRPERSON: Nistieden lis-Sur Joseph Borg biex jagħmel il-mistoqsijiet tiegħu.

IS-SUR JOSEPH BORG: Fir-rigward tad-DC15, naħseb li kienet policy li Għawdex sofra ħafna minnha, fis-sens li ċerti streetscapes li kienu miżmumin tajjeb, inbidlu. Is-Sur Michael Galea għadu kif semma x-Xewkija u nista’, pereżempju, insemmi Triq Sant’Eliżabetta fix-Xewkija, fejn filli għandek streetscape sabiħa bil-ġonna quddiem kull dar u djar li ma jissuperawx żewġ sulari u filli għandna blokok ta’ erba’, ħames sulari li qed ikerrhu din it-triq u jirrovinaw l-ambjent. Irrestawrajna l-mitħna li hemm fil-bidu tar-raħal, imma l-kumplament tal-bini fuq wara jinkludi blokok li qed jgħattu l-karattru tax-Xewkija. X’jista’ jsir biex tiġi riveduta din il-policy? Fis-sens li din hija policy li saret taħt dan il-Gvern u ma tbiddlitx fl-2006. Veru li kienet żvilupp ta’ xi ħaġa li kien hemm qabel, imma hija xi ħaġa li saret minn dan il-Gvern. 

IS-SUR MARTIN SALIBA: Kieku ma saritx id-DC15, nassigurak li xorta qegħdin nitkellmu fuq l-istess suġġett, għax ir-reviżjoni tal-għoli tal-bini ilha hemmhekk. Jekk kien hemm tliet sulari, penthouse u semi-basement, id-differenza fl-għoli hija ta’ metru, u dan għax inkludew l-opramorta fuq il-livell tal-bejt. Però, bħala livelli, hemm kienu. Din hija xi ħaġa li rajnieha matul iż-żmien. Jien niftakar li f’Għawdex lanqas kienet tidħol applikazzjoni waħda u f’daqqa waħda bdew jidħlu ħafna applikazzjonijiet. Għawdex kien hemm ħafna proprjetà għal bejgħ u f’daqqa waħda issa lanqas qed inlaħħqu mal-applikazzjonijiet. Fl-opinjoni tiegħi, hemm ukoll l-aspett tal-andament ekonomiku u d-domanda. Fl-aħħar mill-aħħar, l-iżvilupp qed isir abbażi tad-domanda. Issa jekk aħna qed ngħidu li se nwaqqfu dan it-tip ta’ żvilupp jew hemm bżonn ta’ bdil fil-policies, din id-direzzjoni trid tiġi mill-Gvern. Però, nerġa’ nirrepeti, li kieku ma kienx hemm id-DC15, kieku llum xorta qed nitkellmu fuq l-istess argument.

IS-SUR JOSEPH BORG: Però l-ippjanar proprju, pereżempju, tat-triq taħt min jaqa’? Kif filli għandna triq sħiħa bi djar b’żewġ sulari u f’daqqa waħda nispiċċaw b’erba’ sulari? Jiġifieri l-pjan ta’ struttura ma kienx jieħu ħsieb għal dan? Possibbli ħadd qatt ma ħa ħsieb ta’ dan? L-estetika u l-proporzjon fejn qegħdin, għar-Rumani? Aħna m’għandniex dritt li ngħixu f’ambjent li jirrispetta l-proporzjon u l-estetika? 

IS-SUR MARTIN SALIBA: Fuq l-estetika nistgħu nargumentaw ħafna u anke jien jista’ jkolli riservi dwar element estetiku. Però, kif qed ngħidu, l-element ta’ żona li fiha tliet sulari, penthouse u semi-basement ilhom stabbiliti s-snin. Issa hemm il-fatt li beda jiżdied l-iżvilupp. Dan huwa riżultat ukoll, kif qalet l-Onor. Justyne Caruana, tal-inkrementazzjoni ta’ żvilupp minn żmien għal żmien, fejn tibda tara r-riżultat tiegħu. Issa dan huwa aċċettabbli? Huwa sabiħ? Huwa ikrah? Din hija kwestjoni ta’ kif naraw l-iżvilupp u l-ippjanar. Jien meta jistaqsuni: Din hija żona ta’ żewġ sulari? Xħin nara l-pjan ngħidilhom: Le, il-pjan tat-triq huwa ta’ tlieta jew erba’ sulari. Dik hija d-differenza. Dawk huma l-pjanijiet u bħala Awtorità qegħdin nimxu magħhom. Hemm ċirkostanzi li spiċċaw anke f’kawżi l-Qorti. Pereżempju, hemm deċiżjoni tal-Qorti fil-kawża ‘Dixson vs l-Awtorità tal-Ippjanar’ proprju f’każ ġewwa Għawdex li stabbilixxa dan il-prinċipju. Bħala Awtorità, kif għedt, il-policies jinbidlu matul iż-żmien. Hemm ukoll il-pjanijiet lokali u l-Awtorità taġixxi u timxi skont dawk il-policies li fl-aħħar mill-aħħar huma approvati mill-Gvern.

IĊ-CHAIRPERSON: Nistieden lis-Sur Joe Muscat biex jagħmel il-mistoqsijiet tiegħu.

IS-SUR JOE MUSCAT: Bħalissa hemm żvilupp tal-akkomodazzjoni, kif ukoll ta’ ristoranti, f’Għawdex, però m’aħniex naraw żvilupp li jagħti appoġġ lill-industrija u żvilupp ta’ servizzi li jkunu anċillari mas-settur turistiku. Fil-pjanijiet li għandha l-Awtorità tal-Ippjanar għal Għawdex, qed jingħata ħsieb sabiex ikun hemm żona jew żoni identifikati li fihom jistgħu jsiru, pereżempju, theme parks jew water parks? Fir-rgward ta’ policies li jirrigwardaw b’mod dirett lil Għawdex forsi tlaqna bil-premessa żbaljata ta’ Eko-Għawdex u Agri-Business f’Għawdex, però l-Awtorità tal-Ippjanar qed tikkontempla policy speċifika dwar l-agri-business għall-gżira Għawdxija? X’konsultazzjoni qiegħda tagħmel l-Awtorità fejn jidħol ippjanar ta’ żvilupp turistiku anke in tandem mal-Malta Tourism Authority (MTA)? X’beħsiebha tagħmel l-Awtorità fir-rigward tal-iżvilupp il-ġdid tal-Gozo Regional Development Authority (GRDA)?

IS-SUR MARTIN SALIBA: Li nista’ ngħid hu li bħala Awtorità tal-Ippjanar ma nirregolawx jew ma nippjanawx kollox. Ovvjament, fejn tidħol l-industrija turistika hemm l-MTA u wieħed jista’ jara kif ċerti aspetti u servizzi turistiċi jistgħu jiġu ameljorati jew addirittura introdotti kemm f’Malta, kif ukoll f’Għawdex, għax fil-verità mhux se nagħmlu distinzjoni. Fir-rigward ta’ proposti għal theme parks, lili ma tantx jogħġbuni, speċjalment f’Għawdex, għax naħseb li ż-żona rurali hija rikka ħafna u għalhekk nippreferi li kieku niżviluppaw l-industrija rurali u t-turiżmu rurali fil-pajsaġġ Għawdxi. Pereżempju, li jinkwetani huwa li f’Għawdex hemm żoni agrikoli vasti li jistgħu ma jibqgħux jiġu sostnuti, jekk il-komunità ta’ bdiewa tonqos. Dan huwa fenomenu li qed narawh f’Malta, u f’Għawdex nibża’ li l-karattru miżmum mill-bidwi Għawdxi nistgħu nitilfuh. Forsi tistgħu timbottaw għal skemi jew inċentivi li l-Gvern jista’ jagħti jew xi fondi tal-Unjoni Ewropea biex, pereżempju, fil-widien nibdew intellgħu l-ħitan tas-sejjieħ li qed jintilfu. Jien nara widien fejn tibda tgħid li xi darba kien hemm ħajt tas-sejjieħ li llum intilef. Dan qed jiġri forsi għax il-komunità ta’ bdiewa qed tonqos. Nerġa’ ngħid li dan rajnieh f’Malta u llum nosserva li qed jiġri wkoll f’Għawdex. Dawn huma l-isfidi li qed ikollna llum. Mhux l-iżvilupp biss huwa sfida, imma anke ż-żoni rurali. Forsi l-Gvern jibda jħares lejn dawn l-isfidi u nibdew naraw riġenerazzjoni rurali li għandna bżonnha. Naħseb li għal Għawdex dan huwa fattur ħafna aktar importanti minn theme parks. Personalment ma tantx nemmen fit-theme parks. 

Ngħid ukoll li jekk xi ħadd, pereżempju, min-naħa tal-Ministeru ta’ Għawdex, mill-privat jew minn assoċjazzjoni jiġi bi proġetti quddiem l-Awtorità tal-Ippjanar, dawn dejjem jiġu kkonsidrati bħalma tiġi kkonsidrata kull applikazzjoni ta’ żvilupp li tiġi quddiemna. Hawn nixtieq niċċara punt u nikkoreġi dak li ntqal fil-gazzetta billi ngħid li l-applikazzjoni tidħol quddiem l-Awtorità, imma ma jfissirx li tiġi aċċettata. Però jien ma nistax inwaqqaf applikazzjoni milli tidħol. 

Fir-rigward ta’ konsultazzjoni, fuq ċerti aspetti, kif għedt fejn jidħol l-aspett turistiku, naħseb li jkun aktar idoneu li jkun hemm l-MTA. Fuq aspetti strateġiċi ta’ Għawdex hemm il-Ministeru ta’ Għawdex li jista’ jkun il-mutur biex ċerti proġetti jew policies jiġu introdotti. Ovvjament, l-Awtorità tal-Ippjanar timxi skont il-pjanijiet li għandha, però mhux eskluż li jkun hemm tibdil fil-policy biex tindirizza ċerti aspetti li inti qed issemmi biex jiġu introdotti ċerti servizzi.

IĊ-CHAIRPERSON: Grazzi. Nistgħu nagħlqu din il-laqgħa hawn. Nissuġġerixxi li l-laqgħa li jmiss bil-video conferencing issir nhar it-Tnejn, 21 ta’ Ġunju 2021 fl-4.30 p.m. Nissuġġerixxi li l-aġenda tibqa’ dik li hi, jiġifieri inkomplu fuq l-istess tema. L-Oppożizzjoni se tinforma lill-Kumitat liema huma l-persuni li trid tiċċita bħala xhieda. Fosthom hemm ‘Din l-Art Ħelwa’. Ma nafx jaqblux magħna l-mistednin li kellna llum. Jidher li hawn qbil.  

ONOR. MEMBRI: Naqblu.

IS-SUR SAVIOUR GRECH: Sur President, bil-permess, bħala GBC, se nippreżenta preżentazzjoni lill-kumitat biex tiġi mqassma lill-Membri Parlamentari wkoll:

Development in Gozo: Position Paper on Development in Gozo submitted by the Gozo Business Chamber (v. 2)

IĊ-CHAIRPERSON: Grazzi. Min-naħa tal-Gozo Tourism Association (GTA), tistgħu tibagħtulna l-preżentazzjoni tagħkom, jekk jogħġobkom.

Għas-seduta li jmiss, lil min tridu li jissejjaħ bħala xhud? 

IS-SUR JOE MUSCAT: Bħalissa l-Awtorità qiegħda tħejji dokument ta’ konsultazzjoni dwar l-ippjanar u l-iżvilupp, liema dokument se jiġi disseminat kemm mal-entitajiet u eventwalment anke mal-pubbliku.

IĊ-CHAIRPERSON: Kollox sew. Għal-laqgħa li jmiss se nsejħu lil ‘Din l-Art Ħelwa’ u l-Onor. Joseph Ellis se jinforma lill-Kumitat dwar il-persuni li se jitressqu bħala xhieda.

Grazzi. Il-Kumitat huwa aġġornat għal nhar it-Tnejn, 21 ta’ Ġunju 2021, fl-4.30 p.m.

Fis-6.30 p.m. il-Kumitat aġġorna.

